
TASHQI SAVDO VA INVESTITSIYALAR TAHLILI 
HAMDA ULARNING IQTISODIY XAVFSIZLIKKA 
TA’SIRI
Jalolov Bekzod Sherzod oʻgʻli 
Oʻzbekiston Respublikasi Tashqi ishlar vazirligi 
qoshidagi “Diplomatik servis xizmati” DUKning 
Transport va Bojxona boshqarmasi yetakchi mutaxassisi

Annotatsiya. Ushbu maqolada 2017–2024-yillarda O‘zbekistonning tashqi savdo aylanmasi va to‘g‘ridan-to‘g‘ri xorijiy 
investitsiyalar (FDI) dinamikasi tahlil qilingan hamda ularning milliy iqtisodiy xavfsizlikka ta’siri o‘rganilgan.

Kalit soʻzlar: tashqi savdo, to‘g‘ridan-to‘g‘ri xorijiy investitsiyalar (FDI), iqtisodiy xavfsizlik, savdo balansi va defitsit, eksport 
diversifikatsiyasi.

Abstract. This paper analyzes the dynamics of Uzbekistan’s foreign trade turnover and foreign direct investment (FDI) 
from 2017 to 2024 and examines their impact on national economic security.

Key words: foreign trade, foreign direct investment (FDI), economic security, trade balance and deficit, export diversification.

Аннотация. В данной статье анализируется динамика внешнеторгового оборота Узбекистана и прямых иностранных 
инвестиций (ПИИ) в 2017–2024 годах и исследуется их влияние на национальную экономическую безопасность.

Ключевые слова: внешняя торговля; прямые иностранные инвестиции (ПИИ); экономическая безопасность; 
торговый баланс и дефицит; диверсификация экспорта.

K I R I S H
Bugungi kunda mamlakatning iqtisodiy rivojlanishidagi eng dolzarb masalalardan biri — tashqi savdo va 

investitsiyalarning ahamiyatini to‘g‘ri baholash hamda ularning milliy iqtisodiy xavfsizlikka ta’sirini aniqlashdir. 
So‘nggi yillarda respublikada tashqi savdo aylanmasi sezilarli darajada o‘sdi: 2024-yil natijalariga ko‘ra, tashqi 
savdo hajmi 65,9 milliard AQSh dollariga yetgan. Bu esa bojxona jarayonlarini soddalashtirish, raqamlashtirish 
va erkin savdo hududlarini tashkil etishga qaratilgan islohotlarning natijasi hisoblanadi. 

Mustaqillik yillarida O‘zbekiston investitsiya muhitini liberallashtirish va diversifikatsiya qilishga katta e’tibor 
qaratdi. “O‘zbekiston – 2030” strategiyasi hamda 2017–2021-yillarga mo‘ljallangan Harakatlar strategiyasi 
doirasida bojxona tariflari qisqartirildi, valyuta bozorida erkin konvertatsiya joriy etildi va xorijiy kapitalni jalb 
etish uchun qulay sharoitlar yaratildi. Investitsiya siyosatini milliy iqtisodiy xavfsizlikning asosiy vositasi deb 
bilgan olimlar real sektorni rivojlantiruvchi, ilmiy-texnikaviy yutuqlarni rag‘batlantiruvchi va moliyaviy bozorlarni 
chuqurlashtiruvchi tashabbuslarni ilgari surmoqdalar. 2025-yilda o‘tkazilgan tadqiqotlar mamlakatda investorlar 
uchun 250 milliard dollardan ortiq loyihalar rejalashtirilayotganini ko‘rsatadi, bu esa energetika, qishloq xo‘jaligi, 
to‘qimachilik va tog‘-kon sohalaridagi salohiyatni namoyon etadi.

M A V Z U G A  D O I R  A D A B I Y O T L A R  S H A R H I
O‘zbekistonning tashqi savdo siyosati va investitsiya faoliyatiga bag‘ishlangan tadqiqotlar so‘nggi yillarda 

sezilarli ravishda ko‘paygan. I. Sanakulova O‘zbekistonning tashqi savdo aylanmasi 2024-yilda 65,9 milliard AQSh 
dollariga yetgani, bojxona jarayonlarining soddalashtirilishi, raqamlashtirish va erkin savdo zonalari yaratilishi 
savdo hajmining oshishiga olib kelganini ta’kidlaydi [1]. Uning tadqiqotida “Uzbekistan – 2030” strategiyasi 
asosida savdoning liberallashuvi va logistika infratuzilmasining modernizatsiyasi iqtisodiy xavfsizlikka ijobiy 
ta’sir ko‘rsatishi qayd etilgan. Mazkur maqola tashqi savdo sohasidagi islohotlar samaradorligini yoritadi, biroq 
import-eksport balansi va investitsiyalar o‘rtasidagi o‘zaro bog‘liqlik haqida chuqur tahlil bermaydi.

I. Jakhongirovning tadqiqotida innovatsion ishlab chiqarishning modernizatsiyadagi o‘rni tahlil qilinib, 
investitsiyalar yangi texnologiyalarni olib kirish, malakali ishchi kuchini shakllantirish va sanoat diversifikatsiyasini 

ta’minlash uchun muhim omil ekanligi qayd etilgan [2]. Ushbu maqola investitsiyalar va innovatsiya o‘rtasidagi 
bog‘liqlikka urg‘u beradi, ammo investitsiya xavfsizligi nuqtayi nazaridan risklarni chuqur tahlil qilmaydi.

G. Gulyamova o‘zining “Main Trends in Foreign Trade Relations of Uzbekistan With the Countries of the 
Eurasian Economic Union” nomli ilmiy maqolasida O‘zbekistonning Yevroosiyo iqtisodiy ittifoqi bilan savdo 
aloqalari va import-eksportdagi nomutanosibliklarni o‘rganadi. U 2024-yilda eksport hajmi 26,9 milliard AQSh 
dollari, import esa 39 milliard AQSh dollari bo‘lganini, natijada 12 milliard dollarlik savdo defitsiti yuzaga kelganini 
ko‘rsatadi [3].

S. Muratova “yashil” eksport masalasiga bag‘ishlangan maqolasida Yevropa Ittifoqining “Yashil kelishuv” 
talablari doirasida 2026-yilga qadar eksport hajmini 30 milliard dollarga yetkazish va tayyor mahsulot ulushini 
3,3 baravar oshirish rejalashtirilayotganini ta’kidlaydi [4].

T A D Q I Q O T  M E T O D O L O G I YA S I
Tadqiqot uchun zarur ma’lumotlar O‘zbekiston Respublikasi Milliy statistika qo‘mitasining yillik hisobotlari 

hamda ilmiy maqolalar asosida yig‘ildi. Olingan ma’lumotlar qiyosiy va tizimli tahlil usullari, shuningdek, statistik 
ko‘rsatkichlar dinamikasini baholash orqali tahlil qilindi.

T A H L I L  V A  N A T I J A L A R
O‘zbekiston tashqi savdo aylanmasi so‘nggi yillarda sezilarli o‘sish sur’atlarini ko‘rsatmoqda. 2021-yilda 

umumiy savdo aylanmasi 42,1 milliard AQSh dollarini tashkil etgan bo‘lsa, 2023-yilda bu ko‘rsatkich 60,8 milliard 
dollarga yetib, 23,5 foiz o‘sish qayd etilgan [5]. 2024-yilda savdo hajmi yana ortib, 65,9 milliard AQSh dollarini 
tashkil etdi. Ushbu o‘sish bojxona tartibotlarining soddalashtirilishi, tashqi savdo bozorlarining diversifikatsiyasi 
hamda erkin savdo zonalarining kengaytirilishi bilan izohlanadi [1].

Mazkur tadqiqotda O‘zbekistonning tashqi savdo va investitsiya jarayonlariga oid statistik ko‘rsatkichlar 
tahlil qilinadi hamda ularning iqtisodiy xavfsizlikka ta’siri baholanadi. Jadvalda 2021–2024-yillar bo‘yicha 
mavjud ma’lumotlar jamlangan, grafiklarda esa savdo aylanmasi o‘sish dinamikasi hamda 2024-yildagi eksport 
va import nisbatlari aks ettirilgan. Konsepsual diagrammada tashqi savdo va investitsiyalar oqimining milliy 
iqtisodiy xavfsizlik bilan o‘zaro bog‘liqligi tasvirlanadi (1-jadval).

1-jadval. O‘zbekiston Respublikasining eksport va import hajmi (qit’alar kesimida, yillik)1

Qit’alar Ko‘rsatkich 2017 2018 2019 2020 2021 2022 2023 2024

Yevropa
eksport(mln.AQSH.doll.) 6120,7 5927,7 8429,4 8045,4 7566,6 8668,4 13516,3 14425,3

import(mln.AQSH.doll.) 5353,7 7077,2 8277,1 8380,1 9858,4 10928 12649,7 14291

Osiyo
eksport(mln.AQSH.doll.) 5860 7062,5 7764,3 6624,4 8383 9096,6 8911,8 8861,3

import(mln.AQSH.doll.) 6759,7 10405,6 13492,7 11898,4 13890,7 17350,3 23094,7 22526,6

Shimoliy 
Amerika

eksport(mln.AQSH.doll.) 87,8 44 45,1 174 264,5 362,9 303,2 510,6

import(mln.AQSH.doll.) 200,4 391,8 690 282,9 402,3 493,4 832,8 778,3

Janubiy 
Amerika

eksport(mln.AQSH.doll.) 1 5,1 4,3 4,2 8,9 8,6 6,1 21,9

import(mln.AQSH.doll.) 349,8 78,7 161,9 129,7 440 644,1 764,6 499,8

Afrika
eksport(mln.AQSH.doll.) 7,3 10,3 19,4 22,5 45,9 41,7 35,2 53,8

import(mln.AQSH.doll.) 21,1 15,9 42,7 15,8 21,5 29 87,2 58,2

Avstraliya va 
Okeaniya

eksport(mln.AQSH.doll.) 1 1,4 2,5 0,1 0,2 1 5,2 3,4

import(mln.AQSH.doll.) 3,4 1,7 4,5 14,8 10,3 8 13 13,3

1	  O‘zbekiston Respublikasi milliy statistika qo‘mitasi ma’lumotlari asosda muallif tomonidan tuzildi.

Yuqoridagi jadvaldan ko‘rinib turibdiki, 2017–2024-yillarda O‘zbekistonning qit’alar kesimida eksport va 
import hajmlari (mln AQSh dollari) sezilarli o‘zgarishlarni namoyon etgan. Ma’lumotlardan ko‘rinishicha, tashqi 
savdo geografiyasi asosan Yevropa va Osiyo bilan jamlangan bo‘lib, boshqa qit’alar ulushi nisbatan past.

Yevropaga eksport 2017-yilda 6,1 milliard dollardan 2024-yilda 14,4 milliard dollargacha ko‘tarilib, 135 
foizga oshgan. Yevropa bozorlariga eksport 2019-yildan keyin tez o‘sgan bo‘lib, 2023-yilda 13,5 milliard dollarga 
yetgan. Ushbu o‘sish asosan tayyor mahsulotlar va xomashyo — metallar, to‘qimachilik hamda oziq-ovqat 
yetkazib berish hajmining ko‘payishi bilan izohlanadi. Import esa 2017-yildagi 3,5 milliard dollar darajasidan 
2024-yilda 14,3 milliard dollarga yetib, uch baravardan ziyod oshgan. Bu ko‘rsatkich texnologik uskunalar, 
tayyor sanoat mahsulotlari va avtomobil sanoati uchun ehtiyot qismlarga bo‘lgan ehtiyoj ortganini bildiradi. 
2024-yilda eksportning 60 foizdan ortig‘i Yevropaga yo‘naltirilgan bo‘lib, importning 37 foizga yaqini Yevropadan 
kelgan.

Osiyoga eksport 2017–2022-yillarda o‘sib, 9,1 milliard dollarga yetgan bo‘lsa-da, keyingi yillarda biroz 
pasayib, 2024-yilda 8,9 milliard dollarni tashkil etgan. Ushbu pasayish ayrim xomashyo, xususan, oltin 
eksportining qisqarishi bilan izohlanadi. Shu bilan birga, Osiyodan import keskin oshgan: 2017-yildagi 6,8 
milliard dollardan 2023-yilda 23,1 milliard dollarga, 2024-yilda esa 22,5 milliard dollarga yetgan. Import tarkibida 
mashinasozlik, elektr texnika, iste’mol tovarlari va xomashyo yetakchi o‘rinda turadi. 2024-yilda importning 
59 foizdan ortig‘i Osiyo hissasiga to‘g‘ri kelgan bo‘lib, bu qit’a O‘zbekistonning asosiy import hamkori ekanini 
ko‘rsatadi.

Shimoliy Amerika bilan savdo hajmi nisbatan kichik. Eksport 2017-yildagi 87,8 million dollardan 2024-
yilda 510,6 million dollargacha o‘sib, taxminan besh baravar oshgan. Bu, asosan, qishloq xo‘jaligi va rangli 
metallarga bo‘lgan talab bilan bog‘liq. Import 2023-yilgacha ko‘tarilib, 832,8 million dollarga yetgan, 2024-yilda 
esa 778,3 million dollargacha kamaygan. Bu o‘zgarish energiya narxlari va logistika xarajatlarining tebranishi 
bilan izohlanadi.

Janubiy Amerika bilan savdo hajmi ham cheklangan. Eksport hajmi 2017-yildagi 1 million dollardan 2024-
yilda 21,9 million dollarga yetgan. Import esa o‘zgaruvchan bo‘lib, 2017-yildagi 349,8 million dollardan 2024-
yilda 499,8 million dollarga ko‘tarilgan. Bu qit’a bilan savdo hajmi past bo‘lsa-da, keyingi yillarda resurslar va 
qishloq xo‘jaligi mahsulotlariga oid bitimlar soni ortishi kutilmoqda.

Afrika bilan savdo hajmi kichik bo‘lsa-da, o‘sish dinamikasi ijobiy. Afrikaga eksport 2017-yilda 7,3 million 
dollar bo‘lgan bo‘lsa, 2024-yilda 53,8 million dollarga yetib, qariyb yetti baravar oshgan. Import esa 21,1 million 
dollardan 58,4 million dollargacha ko‘tarilgan. O‘zbekiston Afrikaga to‘qimachilik, oziq-ovqat va farmatsevtika 
mahsulotlarini eksport qilishni bosqichma-bosqich kengaytirishga intilmoqda.

Umuman olganda, 2017–2024-yillar mobaynida O‘zbekistonning umumiy eksport hajmi 12,1 milliard 
dollardan 23,9 milliard dollarga yetib, barqaror o‘sish sur’atlarini namoyon etdi. Shu davrda import hajmining 
10,9 milliard dollardan 38,2 milliard dollarga oshgani esa mamlakatning ishlab chiqarish va modernizatsiya 
jarayonlari uchun zarur bo‘lgan texnologiyalar, uskunalar hamda resurslarga bo‘lgan talabning ortganini 
ko‘rsatadi. Bu esa iqtisodiyotning sanoatlashuvi va yangi texnologiyalarni joriy etish jarayonlari faollashganidan 
dalolat beradi.

Eksport geografiyasining kengayib borayotgani ham ijobiy holat sifatida qayd etiladi. Hozirgi kunda eksportning 
asosiy qismi Yevropa (60 foiz) va Osiyo (37 foiz) bozorlariga yo‘naltirilgani O‘zbekiston mahsulotlarining xalqaro 
raqobatbardoshligini oshirayotganini anglatadi. Import tarkibining 59 foizga yaqini Osiyo mamlakatlaridan, 37 
foizga yaqini esa Yevropadan kelayotgani esa global iqtisodiy hamkorlikni kengaytirish, sanoat kooperatsiyasini 
mustahkamlash hamda texnologik yangilanish jarayonlarini jadallashtirish imkonini beradi.

Kelgusida import tarkibini diversifikatsiyalash, strategik xomashyo va texnologiyalarni mahalliy ishlab 
chiqarish asosida bosqichma-bosqich o‘zlashtirish, shuningdek, eksport hajmini yuqori qo‘shilgan qiymatli 
mahsulotlar hisobiga kengaytirish orqali savdo balansini muvozanatlashtirish mumkin. Bu yo‘nalishda amalga 
oshirilayotgan integratsion siyosat, logistika koridorlari rivoji va sanoat kooperatsiyasi milliy iqtisodiy xavfsizlikni 
mustahkamlash hamda xalqaro savdo tizimida O‘zbekistonning o‘rnini yanada kuchaytirishga xizmat qiladi.

Investitsiyalarning iqtisodiy xavfsizlikka ta’siri davlat dasturlari orqali ham yaqqol namoyon bo‘lmoqda. 
Prezidentning 2022-yil 28-dekabrdagi PQ-459-sonli qarori bilan 2023–2025-yillarga mo‘ljallangan Investitsiya 
dasturi qabul qilingan bo‘lib, unda markazlashgan va markazlashmagan investitsiyalar, yirik ishlab chiqarish 
quvvatlarini ishga tushirish hamda xorijiy investitsiyalarni jalb etish bo‘yicha maqsadli ko‘rsatkichlar belgilangan. 
Ushbu dastur doirasida strategik investitsiya loyihalarini boshqarish tizimini takomillashtirish maqsadida loyiha 
menejerlari faoliyatini tartibga solish mexanizmi joriy etilgan.

Empirik tadqiqotlar shuni ko‘rsatadiki, xorijiy investitsiyalar va eksport o‘sishi o‘zaro sinergetik ta’sirga 
ega. To‘g‘ridan-to‘g‘ri xorijiy investitsiyalar (FDI) sanoat quvvatlarini oshirsa, eksport global savdo aloqalarini 
kengaytiradi. 2020-yilda O‘zbekiston iqtisodiyotini liberallashtirish va valyuta nazoratini bekor qilish mamlakatga 
kirib kelayotgan FDI hajmining keskin ortishiga sabab bo‘lgan.

Raqamli iqtisodiyot va ekologik talablarga moslashuv iqtisodiy xavfsizlikni ta’minlashda muhim ahamiyatga 
ega. Yevropa Ittifoqi bozorlaridagi “Yashil kelishuv” sharoitida O‘zbekiston eksport tarkibida ekologik toza, yuqori 
qo‘shilgan qiymatli mahsulotlar ulushini ko‘paytirish mamlakat eksport hajmini oshirishda muhim yo‘nalish 
bo‘lib xizmat qilmoqda. Bu esa yangi texnologiyalarni joriy etish va xalqaro standartlarga mos ishlab chiqarish 
zaruratini keltirib chiqarmoqda.

X U L O S A  V A  T A K L I F L A R
2017–2024-yillarda O‘zbekistonning umumiy eksport hajmi ikki baravar, import hajmi esa uch baravarga 

yaqin oshgan. Savdo balansi defitsiti chuqurlashib, 2024-yilda eksport hajmi 23,9 milliard dollar bo‘lganiga 
nisbatan import 38,2 milliard dollarni tashkil etgan. Eksportning 60 foizdan ortig‘i Yevropa, 37 foizi Osiyo 
mamlakatlariga yo‘naltirilgan bo‘lsa, import aksincha — 59 foizi Osiyodan va 37 foizi Yevropadan kelmoqda. 
Yevropa bilan savdoning o‘sishi, importning texnologik va sanoat mahsulotlariga qaramligi hamda Osiyodan 
asosiy iste’mol va investitsiya tovarlari oqimi iqtisodiy xavfsizlikda markaziy o‘rin tutmoqda.

Yangi bozorlarni izlab topish, xususan, Afrika, Janubiy Amerika va Yaqin Sharq mamlakatlari bilan 
savdo aloqalarini faollashtirish savdo defitsitini kamaytirish, eksport hajmini oshirish va import muvozanatini 
ta’minlashga xizmat qiladi. Yuqori qo‘shilgan qiymatga ega mahsulotlar — mashinasozlik, elektrotexnika, 
farmatsevtika hamda qishloq xo‘jaligi sohalarida ishlab chiqarishni kengaytirish importga qaramlikni kamaytiradi.

Sanoat tarmoqlari bo‘yicha maqsadli investitsiya dasturlarini ishlab chiqish, shuningdek, investorlar 
tomonidan strategik sektorlarga kiritilgan kapital samaradorligini oshirish zarur. To‘g‘ridan-to‘g‘ri xorijiy 
investitsiyalar (FDI) loyihalarini baholashda milliy iqtisodiy xavfsizlik mezonlarini — texnologiya transferi, 
mahalliy kadrlarni tayyorlash va ekologik standartlarga rioya etish talablarini — inobatga olish lozim. Shuningdek, 
monitoring mexanizmlarini kuchaytirish orqali tashqi savdo va investitsiyalar hajmini oshirish, natijada iqtisodiy 
xavfsizlikka salbiy ta’sirlarni kamaytirish imkoniyati ortadi.

